
ESCORÉU, 24 D’AVIENTU DE 1937
Dirección e guión Ramón LLuís Bande Ano 2017 Duración 68 min. 
Idioma orixinal Asturiano e castelán Produción Vera Robert
Imaxe Juan A. García Montaxe Dani Álvarez Son Antonio de Benito 
Cantar Ismael Tomás Distribución De la Piedra Producciones
Os irmáns Manuel e Ángel Fernández celebraban a cea de Noiteboa na casa 
familiar de Escoréu (Pravia) o 24 de decembro de 1937 cando un coñecido 
falanxista local chamou á porta, pistola na man, para dicirlles que tiñan 
que ir declarar. No exterior agardaban outros falanxistas nunha furgoneta. 
A quilómetro e medio escaso da casa, asasinaron os dous irmáns. Oitenta 
anos despois, un grupo de voluntariado busca os seus restos. Eses traballos 
de busca convértense nun conector entre dúas épocas, mostrando como a 
paisaxe agocha unha realidade que condiciona o noso presente colectivo.

PRÓXIMAS SESIÓNS DE SETEMBRO 
MARTES: PROGRAMACIÓN CINECLUBE: RAMÓN LLUÍS  BANDE

24.9.2019 CANTARES DE UNA REVOLUCIÓN (2018) 

LUNS: SESIÓNS DE FILMOTECA EN COLABORACIÓN CO CGAI

30.9.2019 O TEU E TI (Hong Sangsoo, 2016, 86 min.)       



ESCORÉU, 24 D’AVIENTU DE 1937

Unhas flores secas colgan nun poste a piques de ser devorado polo bosque 
asturiano. Sons de motoserras perturban e rompen un silencio que devén 
tamén simbólico mentres que alguén arrasa coa maleza, deixando ao 
descuberto o xesto íntimo dun doloroso segredo que permaneceu oculto 
durante demasiados anos. Non hai placa nin ningún texto informativo 
que nos esclareza entre quen se establece esa intimidade case ritual na 
que só unhas flores murchas nos lembran a alguén que xa non está. Dúas 
vítimas dunha ditadura que fixo todo o posible para que o seu recordo 
caia no esquecemento. E como eles, demasiados testemuños silenciosos 
que, dende as cunetas ao longo e ancho dun país que mirou cara a outro 
lado durante moitos anos, continúan lembrando un infame pasado ao que 
hai que volver para que as feridas que continúan abertas poidan cicatrizar 
definitivamente. 

Así, o último traballo documental de Ramón Lluís Bande, como todo o 
seu cinema anterior, nace case dende un xesto de honesta visceralidade 
suxerido xa dende esas primeiras imaxes. A dilatada temporalidade do 
plano fixo onde operarios municipais rozan de maleza o lugar onde dous 
irmáns foron asasinados na Noiteboa asturiana de 1937 serve tamén para 
edificar a nada velada imaxe simbólica dese pasado cheo de sombras ao 

que hai que volver, dando luz, facendo visible o invisible, para rematar de 
render contas. Nese sentido, Escoréu, 24 d’avientu de 1937, o título da pe-
lícula pero tamén o do lugar e a data que figura nunha lápida que nunca 
existiu, parece erixirse como a lóxica culminación dunha triloxía sobre a 
Memoria iniciada por Equí e n´otru tiempu e seguida despois por El nome 
de los árboles. Naqueles anteriores traballos, Bande penetraba nas entrañas 
do rural asturiano buscando revindicar a memoria dos fuxidos, milicianos 
republicanos que, rematada a Guerra Civil, se refuxiaron no monte dende 
o cal levaban a cabo accións de resistencia, sendo finalmente represaliados 
polo franquismo.

E faino recorrendo a un austero e, en ocasións, frustrante traballo de ar-
queoloxía fílmica no que o relato oral, o espazo baleiro e os longos planos 
se erixen como o único vehículo posible co que manifestar e preservar 
a memoria deses desaparecidos milicianos cuxo recordo está ligado a un 
relato oral en vías de extinción. Un autoconsciente e meditado dispositivo 
audiovisual, por tanto, que foxe de calquera mecanismo de representación 
dramática ficcional, sorteando aqueles dilemas morais que expuñan cineas-
tas como Jaques Rivette ou sobre os que se levantaban os monumentos 
fílmicos de Claude Lanzmann. Pero se naquelas dúas películas a imaxe 
deses espazos bucólicos, testemuñas de crimes aínda por resolver, puñan de 
manifesto tamén unha imposibilidade —a incerteza e o descoñecemento 
do paradoiro de todos aqueles que desapareceron asasinados no monte—, 
os camiños transitados en todas elas parecen confluír na exhumación final 
que ten lugar ao final de Escoréu, 24 d’avientu de 1937. E coma naquelas, 
o relato oral deses testemuños de familiares e amigos que recoñecen case 
esquecer, entre os vaivéns e a espesura de decenas de reprimidos recordos 
apiñados ás veces difíciles de escudriñar, convértese na base que mantén 
viva a Memoria. Por esa mesma razón, o corpus fílmico do cinema de 
Ramón Lluís Bande constrúese tamén sobre esa certa idea da urxencia 
por preservar eses valiosos testemuños a piques de desaparecer, cuxas voces 
narran horrores e traxedias coa frialdade e distancia que só o tempo é quen 
de esculpir. Unha verdadeira historia de pantasmas que moran bosques e 
cunetas, agardando por unha xustiza posposta ano tras ano que lles permita 
poder descansar en paz.

Daniel Jiménez en www.cinemaldito.com. Tradución ao galego: Cineclube Pontevedra.

A miña nai tíñame en brazos cando os falanxistas chamaron á casa 
e pediron que saísen o meu pai e o meu tío. Tiña ano e medio cando 
ocorreu. Toda a vida, cada vez que pasabamos por diante, a nosa nai 
dicíanos que alí estaban enterrados o noso pai e o noso tío.
áNgEL fERNáNdEz

A guerra adormece cun ollo sempre aberto. Quen de nós vixía dende 
ese estraño outeiro para advertir da chegada de novos verdugos?
NOITE E NéBOA, ALAiN RESNAiS

Atopé una calavera
con un furacu na frente
ye la marca de la honra
nun la borra nin la muerte.
CANTAR dE iSMAEL TOMáS

